
Vátryggingafélagið X v/ bifreiðarinnar A.

Árekstur á Miklubraut í Reykjavík við gatnamót Kringlumýrarbrautar þann 10.11.2006.

Gögn.
1. Málskot, móttekið 10.1.2007, ásamt fylgigögnum.
2. Bréf X, dags. 25.1.2007, ásamt fylgigögnum.

Málsatvik.
Bifreiðinni A var ekið vestur Miklubraut. Í sömu andrá var bifreiðinni B ekið suður
Kringlumýrarbraut og beygt til hægri áleiðis vestur Miklubraut. Rakst þá framendi A aftan á B
vinstra megin. Hámarkshraði á Miklubraut er 60 km á klst.

Ökumaður A kvaðst hafa ekið eftir miðakrein Miklubrautar á 50-60 km hraða á klst., þegar B hafi
verið ekið af afrein frá Kringlumýrarbraut og beint inn á miðakreinina í veg fyrir A.

Ökumaður B kvaðst hafa ekið á 40 km hraða og er hann kom inn á Miklubraut hafi hann stefnt inn
á akrein nr. 2. Hann hafi gefið stefnumerki. Hann kvaðst aldrei hafa séð A koma og hafi A verið
ekið aftan á B vinstra megin. Taldi hann ekki ólíklegt að ökumaður A hafi ekið of hratt.

Álit.
Á Miklubraut, þar sem áreksturinn varð, eru þrjár akreinar til vesturs. Skýrslu ökumanns B
verður að skilja svo að hann hafi ekið inn á Miklubraut og stefnt inn á miðakreinina til vesturs,
þ.e. aðra akrein frá hægri, þegar áreksturinn varð. Á Kringlumýrarbraut hvílir biðskylda gagnvart
umferð á Miklubraut og bar ökumanni B því að veita umferð á Miklubraut forgang, sbr. 2. mgr.
25. gr. umferðarlaga nr. 50/1987. Samkvæmt gögnum málsins er ljóst að ökumaður B ók inn á
Miklubraut í veg fyrir A. Með því braut ökumaður B biðskyldu gagnvart A og ber því ábyrgð á
árekstrinum nema sannað sé að ökumaður A hafi einnig átt þátt í því með saknæmri háttsemi að
áreksturinn varð, svo sem með of hröðum akstri eða akstri yfir gatnamót án þess að það hafi verið
heimilt vegna stöðu umferðarljósa. Slík sönnun um sök ökumanns A liggur ekki fyrir í máli
þessu. Verður því ekki hjá því komist að leggja alla sök á ökumann B.

Niðurstaða.
Leggja ber alla sök á ökumann B.

Reykjavík, 13. febrúar 2007.

Rúnar Guðmundsson hdl.

Valgeir Pálsson hrl. Jón Magnússon hrl.


